
AAQQIISSUT 

 

Matuma saqqummiussassatut suliaq 28.januar 2015-immersoq taarserpaa. 

Taamallaat saqqummiussassap kalaallisuua nutseqqinneqarpoq. 

 

ILO-mi isumaqatigiissutinik Namminersorlutik Oqartussat akuersissuteqarnissaat 

pillugit Inatsisartut aalajangiussinissaannut siunnersuut; nr. 98 

(kattuffiliorsinnaanermut pisinnaatitaaneq aamma ataatsimoorussamik 

isumaqatiginninniarsinnaatitaaneq pillugit), nr. 100 (assigiimmik akissarsiaqarneq 

pillugu), nr. 111 (atorfinitsitaaneq suliffeqartitsinerlu pillugit), nr. 138 

(suliffeqarsinnaanermut ukiukinnerpaaffissaq pillugu) aamma nr. 182 (meeqqanik 

sulisitsisarnerit ajornerpaat pillugit) 

(Inuussutissarsiornermut, Suliffeqarnermut, Niuernermut Nunanullu Allanut 

Naalakkersuisoq) 

 

Saqqummiussissut  

(Inuussutissarsiornermut, Suliffeqarnermut, Niuernermut Nunanullu Allanut 

Naalakkersuisoq) 

 

Siullermeerneqarnera 

 

Matumuuna ILO-mi isumaqatigiissutit qitiusut tallimat Namminersorlutik Oqartussanit 

akuerineqarnissaat pillugu Inatsisartut aalajangiiffigisassaattut siunnersuut 

saqqummiutissavara. 

 

Siunnersuut saqqummiunneqarpoq, pissutigalugu ILO-mi isumaqatigiissutit tallimat taakkua 

maannakkut Inatsisartuni oqaaseqarfigineqartussanngorlugit saqqummiunneqarnissaannik 

pisariaqartitsineq, suliniutit angisuut pillugit inatsisip atuutilernerani pisariaqalersimammat.  

 

Nunani tamalaani isumaqatigiissutit aamma isumaqatigiissutaasut malinneqarnissaat 

qulakkeerneqassasoq Suliniutinut angisuunut inatsimmi tunngaviusumik tunngavigineqarpoq, 

taamaattumillu nunani tamalaani isumaqatigiissutit tallimat taakkua Kalaallit Nunaata 

ilaaffigilissagai akuersissuteqarnermi, ILO-mi pisussaaffinnut tunngatillugu Kalaallit Nunaata 

isummernissaa pisariaqarsorineqarpoq. 

 

Isumaqatigiissutit pineqartut taakku tallimat nunarsuarmi sulisartutut inuttullu 

pisinnaatitaaffinnut tunngasunut qitiusumik isumaqatigiissutaasunut arfineq-pingasunut 

ilaapput. Qitiusumik isumaqatigiissutit kattuffiliorsinnaanermik kiffaanngissuseqarnermut 

aamma ataatsimoorussamik isumaqatiginninniarsinnaanermut; pinngitsaaliilluni 

sulisitaqartarnerit suulluunniit atorunnaarsinnissaannut; meeqqanik sulisoqarnerup piviusumik 

atorunnaarsinnissaanut; aamma suliffeqartitsinermut inuussutissarsiornermullu tunngatillugu 

assigiinngisitsisarnerup atorunnaarsinnissaanut tunngaviusumik sulisartutut 

pisinnaatitaaffinnik imaqarput. 

 

 

Taamatut oqaaseqarlunga siunnersuut akuerineqassasoq inassutigineqarpoq. 

 

 

 


